
rResumo Neste traballo evidénciase a capacidade da literatura infantil
para formar a nenez nos valores vinculados co universalis-
mo, que se consideran imprescindibles para a preservacién
do medio ambiente e mesmo harmonizar a relacién entre os
seres humanos e a natureza. Dende estes pardmetros, faise
unha achega @ ecocritica que intercomunica ecoloxia e lite-
ratura e realizase un breve repaso algunhas das da literatura
infantil galega que impulsan unha ideoloxia ecoléxica entre
o seu lectorado.
PALABRAS CHAVE: ecocritica; educacién literaria; literatura ilnfantil
galega.

ABSTRACT In this study is evidenced the capacity of Children’s Literature
to teaching values associated with universalism, which are
considered essential for the conservation of the environment
and to harmonize the relationship between human being
and nature. From these parameters, it will be done an ap-
proaching to ecocriticism that links ecology and literature and
a brief summary of Galician literary works for children which
encourage an ecological ideology among your readers.
Kevworps: ecocriticism; literary education; Galician Children’s Literature.

Ecocritica e literatura infantil!

Mares ateigados de plisticos, cidades irrespirables, deforestacions ma-
sivas, queimas incontroladas... son parte dos escenarios que a irrespon-
sabilidade humana estd a trazar nun mundo moi danado polos efectos do

cambio climatico. Esta situacién de emerxencia esixe unha reaccién inmi-
nente, polo que diferentes entidades reclaman a proteccion e rexeneracién
do medio. A Asamblea Xeral da ONU adoptou en 2015 a Axenda 2030
para o desenvolvermento sostible, que se formulou como un plan de accién a
favor das persoas, o planeta e a prosperidade. Nela propéiiense 17 obxecti-
vos con 169 metas que abranguen o dmbito econémico, social e ambiental.
Entre eses obxectivos, estd o de “Accién polo clima”, que na sia meta 13.3
se propon “Mellorar a educacion, a sensibilizacion e a capacidade humana
e institucional respecto da mitigacién do cambio climdtico, a adaptacién a
el, a reducion dos seus efectos e a alerta tempera”.

O alcance deste logro estd estreitamente vinculado coa consecucion de
saberes, destrezas e habitos emparentados cos citados aspectos, pero sobre
todo coa adquisicién de valores que, segundo Shalom H. Schwartz (2001:
55), han de ser entendidos como metas desexables e transituacionais que
actian como principios na vida dunha persoa ou outra entidade social. Na
sta teoria dos Valores Universais Basicos, este investigador transcultural
fixa a existencia de dez tipos motivacionais caracterizados a partir da sda
meta central, entre os que se atopa o universalismo, que define como com-
prension, aprecio, tolerancia e proteccién do benestar das persoas e da
natureza (Schwartz, 2001: 56). Toda unha serie de calidades e capacidades
que € de obriga potenciar dende as etapas educativas iniciais para garantir
a preservacion do mundo fisico e de todos os seres que nel habitan, asi
como propiciar un vinculo estibel entre eles.

Un dos medios mais axeitados para que a imprescindibel harmoniza-
cién entre o ser humano e a natureza chegue 4s persoas concrétase na lec-
tura que, como nos advirte Graciela Bialet (2016: 147), non nos converte
maxicamente en mellores nin en peores persoas, ainda que nos ofrece a
posibilidade de ampliar os puntos de vista, de sentirnos chamados pola
historia humana, de experimentar a vida propia noutros e viceversa etc.
Neste vieiro sitdase o texto literario que, ademais de representar un va-
lor por si mesmo, resulta ser un transmisor de valores sociais (Larraiaga,
Yubero e Cerrillo, 2004). A isto non ¢ allea a literatura infantil que sobre-
sae pola sta capacidade formativa e socializadora, pois no seu repertorio
editorial, con maior ou menor intensidade, sempre discorren correntes de
pensamento ligadas 4s persoas e ao seu contexto vivencial.

Asi Teresa Colomer (2005: 206), alén de resaltar as capacidades da li-
teratura infantil para pofier as bases da educacion literaria e configurar o
imaxinario colectivo, confirelle a funcion de socializacion das novas xera-
ciéns nos valores e condutas da sda cultura, debido a que posibilita:

ampliar el didlogo entre la colectividad y los pequefios para darles a conocer
c6mo es o como se desearia que fuese el mundo. Al identificar las imdgenes o
las acciones de los personajes, los nifios no aprenden inicamente a identificar
lo que aparece representado, sino los valores que se atribuyen a todas esas cosas:
qué se considera correcto o mal hecho, bello o asqueroso, normal o exético,
apropiado o fuera de lugar, etc.

Esta dimensi6n da literatura convida a reflexionar e cuestionar moitas
das pricticas da sociedade, entre as que compre incluir aquelas que agri-
den o medio e que han de ser erradicadas pola asuncién dunha concien-
cia ecoloxica, que incite ao cofiecemento dos ecosistemas, ao uso racional
dos recursos naturais e 4 adopciéon de medidas proteccionistas, sen ter
que renunciar a un modelo de vida de calidade dende a perspectiva dun
desenvolvemento sustentable. Sen dubida, tornouse nunha urxencia “la
necesidad de repensarnos a nosotros mismos cuestionando la construc-
ci6n del sujeto como consumidor (terrible término deshumanizador) para
entenderlo como activista” (Campos Fernandez-Figares e Martos Garcia,
2017: 19). Un proceso transformador que se pode iniciar nos primeiros
anos mediante a literatura infantil que é cualificada como o mellor instru-
mento para educar cidadidns formados e comprometidos coa contorna e
sociedade na que se han de desenvolver (Quiles Cabrera e Sanchez Garcia,

2017: 67).

A asociacion da literatura coa lifia ecoloxista deu lugar a aparicion da
ecocritica, que xurdiu ante o silencio que a critica literaria mantifia no to-
cante 4 problematica medioambiental. A sia maior proxecciéon deuse nos
anos noventa do século XX coa aparicion do volume editado por Cheryll
Glotfelty e Harold Fromm, The Ecocriticism Reader, no que a ecocriti-
ca foi definida por Glotfelty (1996: XVIII) como “Simply put, ecocriti-
cism is the study of the relationship between literature and the physical
environment”. Para a profesora estadounidense a cultura humana estd
ligada a un mundo fisico integrado polo ecosistema global da Terra
e a esfera social, establecéndose entre eles un nexo de afeccién mutua.
Nesta idea profundou noutras achegas, nas que sinalou que a ecocritica

asume como tema principal as interconexiéns entre a natureza e a cultura,
especialmente os artefactos culturais da lingua e a literatura, pois “Como
postura critica, tiene un pie en la literatura y el otro en la tierra; como
discurso tedrico, negocia entre el ser humano y el no humano” (Glotfelty,
2010: 19).

Ademais de estudar a ligazon entre literatura e natureza, a propia Glot-
felty atribufulle 4 ecocritica a analise dos dilemas éticos e estéticos que se
orixinan na crise ambiental e da maneira en que a linguaxe e a literatura
transmiten valores con grandes implicaciéns ecoléxicas (Martinez, sen data).
Estas e outras amplificaciéns e matizaciéns déronse ao redor do concepto de
ecocritica da man de Lawrence Buell, Jonathan Bate, Lawrence Coupe, Karla
Armbruster e Kathleen Wallace, Glen Love e Greg Garrad, tal e como sinala
a investigadora do dmbito da ecocritica Montserrat Lopez Mgjica (2011).
Non obstante, hai que recofiecer que dous trazos sempre se mantefien in-
variables na sta caracterizacion: por unha banda, a ecocritica atende a
relacién entre a literatura e o medio ambiente; e, pola outra, faino dende
a perspectiva dunha aberta conciencia militante no movemento ecoloxista
(Garcia Unica, 2017: 81). De af que se revele como un campo discipli-
nario que fractura a tradicional separacién entre o ambito cientifico e as
humanidades, xa que abre unha ampla drea interdisciplinaria: o enlace dos
estudos literarios e o discurso ecol6xico con respecto a outras materias
asociadas como a antropoloxia, a filosofia, a socioloxia, a psicoloxia e a
ética (Lopez Mujica, 2012).

E de sinalar que a ecocritica tense centrado sobre todo na literatura
institucional ou de adultos, polo que a literatura para as primeiras idades
tardou en estar entre os seus obxectos de estudo. Nunha lifia préxima,
Mar Campos e Gloria Gareia (2017: 97) sitdan as indagacions de Do-
brin e Kidd sobre as interacciéns entre os textos dirixidos 4 infancia e a
experiencia desta coa contorna, co propdsito de espertar a sia conciencia
medioambiental, a partir da tradicién americana da nature writing (Buell,
1996) e de clasicos da literatura infantil e xuvenil (Sendak, Verne, Salgari
ou Kipling). Asi mesmo, dende o Centro de Investigagdo em Estudos da
Crianca da Universidade do Minho de Portugal, Rui Ramos e Ana Marga-
rida Ramos impulsaron o proxecto “Ambiente e ecoliteracia na novissima
literatura para a infincia”. Unha proposta de investigacion coa que procu-
ran concretar as lifias de interseccion entre os planos estético e lidico da

literatura infantil e xuvenil e as sdas virtudes pedagéxicas, especialmente
no tocante 4 “ecoliteracia”, termo acufiado por David W. Orr e Fritjof
Capra nos anos noventa e tamén coifiecido como ecoalfabetizacion, que
entrafia

a capacidade de os cidadios desenvolverem um tipo de pensamento favorivel
a desconstrucio do paradigma antropocéntrico que carateriza as sociedades
ocidentais e as suas consequéncias mais diretas, nomeadamente a concegio do
homem como legitimo explorador do meio natural em seu proveito e a da na-
tureza como uma inesgotdvel fonte de bens ao dispor de todas as necessidades e
desejos humanos (o providencialismo) (Ramos e Ramos, 2013: 17).

Coa pretensién de aproximarnos 4 literatura infantil galega dende un
enfoque ecocritico, faremos un breve repaso de caricter cronol6xico que
permita entrever a evolucién da producion literaria que estimulou a sen-
sibilidade e a conciencia ecoldxica mediante a alusion a algunha das stas
producidns, a partir sobre todo da consulta da Historia da Literatura Infan-
til ¢ Xuvenil Galega (Roig, 2015) e os Informes de literatura galega (1995-
2016). Deste modo contribuirase a configurar unha selecciéon de textos
que alenten a conciencia dos valores ambientais, patrimoniais e literarios
e, polo tanto, levarnos a un activismo critico, ao poiier en valor o medio
ambiente, a herdanza cultural ou a lectura como partes enfiadas do patri-
monio natural e cultural (Campos-F.-Figares e Garcia-Rivera, 2017: 103).

Lecturas ecoléxicas fundacionais

As ecolecturas abordan a problemadtica que se vive no planeta Terra a
causa da gran crise ecol6xica existente, ademais de ser un tema atractivo
para o fomento da lectura entre a nenez, pois o tratamento de cuestiéns
reais incrementa un interese ou proposito concreto (Redondo e Garcia,
2017: 92), que lle permite reflexionar sobre os ataques que azoutan o medio
e propofier solucions ante os conflitos que se formulan. Tanto a literatura de
fontes tradicionais como a literatura infantil inclden no seu corpus nume-
rosas ecolecturas dirixidas a establecer conexions entre o mundo natural e o
lectorado mdis novo, unha tendencia que xa se pode rastrexar nos textos da
producion literaria galega no remate da sta etapa de formacién entre os anos
1950 e 1980 (Roig, 2015). En concreto, as obras fundacionais de conciencia-
cion ecoléxica son de finais dos anos setenta, despois de ter lugar no ano 1972

a primeira Conferencia do Medio Humano, na que os gobernos acordaron
combinar o desenvolvemento econémico e social coa preservacién do medio
ambiente e dos recursos humanos (Caride, 2017: 32) e diferentes informes
advertian da aniquilacién do planeta Terra tras o impararabel desenvolve-
mento industrial orixinado co remate da segunda Guerra Mundial.

Entre as primeiras obras que se sitian nesta lifia de preservacion e har-
monizacién co medio natural, atépase Mar adiante. Historias de nenos pra ne-
nos (1973), de Maria Victoria Moreno. Dende a conxuncidn da realidade e a
fantasfa, unha mestra-narradora apdrtase das metodoloxias mdis tradicionais
e articula as aprendizaxes dende unha perspectiva significativa moi préxima
4 educacién ambiental. De ai que imparta o seu maxisterio no barco Arrods
en contacto co medio marifio, a0 mesmo tempo que xorden outras historias
de mensaxe ecoldxica que, como explica Carmen Blanco (1991: 214-217), se
encadran nunha ética cristid progresista baseada no principio do amor uni-
versal. O ronsel desta ecoficcion de profundo lirismo seguiuno unha obra de
denuncia contra as agresions ao medio fisico, Viaxe ao pais de Ningures (1977.
Premio no II Concurso Infantil de Teatro 1975). Tritase dunha peza que se
instala na corrente sociocritica (Vieites, 1998: 214), debido a que nos seus
oito cadros os elementos da transmision oral e a comicidade se alian para re-
crear o asedio da cidade de Ningures pola contaminacién industrial, contra o
que uns nenos proactivos responden co erguemento dunha cidade alternativa
cun nome de evocacions ecolOxicas, Beiramar.

Dende a corrente popular (Vieites, 1998: 214), Manuel Maria, un dos au-
tores que mdis ten contribuido 4 creacion dun discurso nacional dende a sia
escrita e que xa evocara o medio natural galego nos poemarios Os soiios na
gaiola: versos pra nenos (1968) e As riias do vento ceibe (versos pra nenos) (1979)
(Agrelo, Mocifio e Roig, 2012), recuperou elementos da natureza autctona
en Aventuras e desventuras dunha espifia de toxo chamada Berengueln (1979) para
axuizar calquera manifestacion de poder. Nesta farsa poética festiva e sati-
rica escenificase unha defensa do medio natural, especialmente, das fragas
galegas, 4 vez que intertextualiza cos contos da transmision oral e retine no
escenario personaxes humanos e outros personificados como Espifia de Toxo
Berenguela, Folla de Carballo ou Espirito do Monte, que reivindican a natu-
reza como simbolo de liberdade (Fernindez e Ferreira, 2015: 111).

Despegue da producion literaria de raizame ecoloxica

Foi nas duaas dltimas décadas do século XX cando emerxeron con maior
intensidade diferentes forzas dende os espazos cientificos e os movementos
sociais para solucionar os problemas do cambio climitico, a extincién das
especies, os conflitos sociais derivados da explotacion dos recursos naturais,
as migraciéns etc. Co proposito de consumar “ese cambio social construido
por personas formadas e informadas, que escuchan y son escuchadas” (Calvo
e Gutiérrez, 2006: 119), os escritores e escritoras galegos animdronse a par-
ticipar neste proxecto comun sobre todo a partir dos anos noventa, cando se
producia o asentamento da literatura infantil e xuvenil galega cunha proxec-
cién tamén internacional (Roig, 2015).

Mediada a década dos oitenta, Ana Maria Fernindez e Xoin Babarro
combinaron formas discursivas da tradicion oral coa fantasia para darlle cor-
po 4 narracién de Tres paises encantados (1986), na que expresan o amor a unha
natureza que conservar, ademais de tocar outros asuntos de cardcter social
mediante as vivencias de Malvela e as sdas amizades. Unha cuadrilla tamén é
a protagonista do relato de Agustin Fernindez Paz, A cidade dos desexos (1989),
que se nutre de motivos dos contos populares e da entrada da fantasia nun
contexto realista para tratar a preocupante degradacién do medio natural e
animar a respectalo para vivir en espazos mais humanizados (Agrelo, 2017a:
113; 2017b: 22). Sitdase, asi, na mellor literatura fantdstica para a nenez que
se ancora 4 realidade (emocional, psicoldxica ou social) e ten como funcién
evidenciar cuestions ocultas desa mesma realidade da que xorde, de tal modo
que faga visibel o invisibel e logre producir unha transformacién no lector
(Held, 1981), neste caso dirixida ao compromiso ecoldxico.

A estes titulos engddense outros publicados nos anos oitenta que acenan
cara a certos aspectos relativos 4 degradacion do ecosistema global que é
a biosfera, asi como ds conexions que o ser humano establece co resto dos
seres vivos, caso de Sempre Cristina (1986), de Ursula Heinze e O xilgaro
pintor (1987), de Pepe Carballude. Con todo haberia que agardar 4 déca-
da dos noventa para rexistrar os textos literarios infantis de maior contido
ecoloxico e de superior calidade estética, como € As flores radioactivas (1990.
Premio Merlin), de Agustin Fernindez Paz, quen acabaria por ser un dos
escritores mdis emblematicos dentro da literatura infantil de corte ecoldxico.
A partir do asunto dos vertidos toxicos na Fosa Atlintica e do activismo dos
colectivos que alertaron sobre os ataques indiscriminados 4 natureza tras a

catistrofe nuclear de Chernobil, o binomio fantistico das palabras “flor” e
“mar” cristalizou nesta novela de aventuras, que se sostén nas intervencions
dun narrador heterodiexético e os apuntamentos da intrépida protagonista
desefiada a0 modo dun Jim Hawkins feminino, porque o autor lucense esta-
ba aborrecido das historias “nas que as rapazas andan 6 rabo dos heroes, s6
en papeis secundarios” (Fernandez Paz, 1990: 117). Unha aposta que sitia
esta narracién no paradigma do ecofeminismo ilustrado proposto por Alicia
H. Puleo que, dende a interconectividade entre a critica literaria feminista e
a ecocritica, resulta idoneo para deconstruir a 16xica do dominio patriarcal
(Anton Fernindez, 2017: 49).

As suas voces contrapofien ddas posturas ideoldxicas antitéticas —a capita-
lista dos poderes e a naturalista dos ecoloxistas— ao redor dunhas misteriosas
flores que flotan sobre as augas da costa galega e que son froito da transfor-
maci6n dos residuos nucleares. Estas flores derivan nunha paz mundial que
sitda o autor no wishful thinking, é dicir, no pensamento volitivo que abstrae o
que desexarfa que sucedese: cae o Muro de Berlin, esvaécese o Pacto de Var-
sovia, debilitase a OTAN, eliminanse os exércitos... (Agrelo2017a; 2017b).
Outro dos feroces ataques que sofren os espazos naturais e a biodiversida-
de de Galicia foi evidenciado por Ferndndez Paz no texto de As fadas verdes
(1999). Nel expoiense as consecuencias das queimas dos bosques autécto-
nos que tamén poden facer desaparecer as fadas protectoras do ciclo vital. A
combinacién da férmula de realismo e fantasia advirtenos, nesta ocasion, da
desaparicion do medio natural mais proximo ante a substitucion das especies
propias por outras mais rendibles dende o punto de vista econémico, pero
de efectos devastadores tanto para a terra como para as crenzas tradicionais,
que perecen ante a perda da imaxinaciéon dunha sociedade pouco sofiadora e
fortemente influenciada polo capitalismo.

Ademais da asociacién entre realidade e fantasia, outra das férmulas mdis
socorridas para facer unha andlise critica da sociedade actual represéntaa a
modalidade literaria da ficcién cientifica que, entre outros aspectos, propi-
cia a reflexion sobre a necesidade dunha postura activa en defensa do medio
e dos seus compoiientes, procurando un mundo sustentibel e equilibrado,
no que sexa posibel a convivencia harmoniosa (Mocifio-Gonzilez, 2018:
223-224). Da modalidade da ficcién cientifica flien as obras doutro autor de
profundas conviccions ecoldxicas, Ramén Caride Ogando, coa serie literaria
iniciada por Perigo vexetal (1995. Premio Merlin) e seguida por Ameaza na
Antdrtida (1997). Nelas ficcionaliza as aventuras de Said e Sheila na busca

dun mundo mellor, a través das tecnoloxias futuristas para afrontaren proble-
mas como a contaminacion radioactiva, o emprego de produtos transxénicos,
a agricultura intensiva, etc., 4 vez que introduce aspectos identitarios e depo-
sita a esperanza na capacidade das novas xeracions para modificar o devir da
humanidade en sintonia co equilibrio da natureza (Mocifio Gonzilez, 2011,
Fernandez e Ferreira, 2015: 201).

Outras narraciéns que dende as suas liflas argumentais tamén se preocu-
paron pola conservacion do mundo fisico, as consecuencias nocivas da con-
taminacion, as especies en extincions etc. foron Os enredos de Olalla (1990)
e A fraga misteriosa (1992), de Pepe Carballude; O vagin que perdeu o tren/O
xardin (1991), de Paco Martin; A princesa do cabalifio café (1994), de Xoin
Babarro; O carabicolé (1999), de Ana Maria Fernandez; e A viaxe de Purpurina
ou a historia dunba pinga de auga (1999), de Xabier P. Docampo. Un abano de
narracions cuxos ideais ecol6xicos foron retomados dende poemarios infantis
da autoria dos xa citados Ana Maria Fernindez e Xodn Babarro, de Helena
Villar Janeiro e sobre todo de Antonio Garcia Teijeiro que, dende as stas
primeiras contribuciéns basadas na lirica popular e aqueloutras mais acaidas
ao que se deu en denominar poesia de autor, deitou a sta ollada sobre a natu-
reza, sen renunciar 4 denuncia ecoldxica, en parte das composicions de As catro
estacions (1991), Ventos (1992), Lueiro de papel (1995), A fala das pombas que falan
(1999) e Caderno de fume, 1999).

Consolidacion das mostras literarias de enfoque ecocentrado

Nestes primeiros anos do século XXI, a literatura para a infancia e xuven-
tude galega alcanzou o seu asentamento definitivo grazas 4 existencia dun
lectorado competente formado dende un sistema educativo que segue a re-
clamar lecturas, asi como 4 implicacion cada vez maior dun amplo abano de
factores (produtores, institucions...) (Roig, 2015). O ascenso constante do
xénero narrativo que se deu nos tltimos anos pldsmase tamén no nimero de
narracions ao redor do eixe ecol6xico, que sempre experimentou un maior
crecemento cando se producia unha catdstrofe ecol6xica. As manchas negras
de chapapote do Prestige ferfan de morte o ecosistema marifio de Galicia co
remate do ano 2002, a0 mesmo tempo que as suas xentes sentian a chamada
da verdadeira solidariedade para deter os seus efectos devastadores. A litera-
tura infantil fixo memoria deste feito hist6rico nuns textos ficcionais, nos que
a educacion ambiental deixa impresa unha profunda pegada. E o caso do re-

lato de Agustin Fernandez Paz, A praia da esperanza (2003); do cémic Parando
a marea negra (2003), de Marilar Aleixandre e Fran Bueno Capedns; das na-
rraciéns de Ramoén Caride, O cabo da Serpe (2004) e A negrura do mar (2004),
esta ultima sup6n o cuarto volume da serie de Said e Sheila que, no ao 2000,
dera a cofiecer a terceira entrega co titulo de O futuro roubado; e da historia
en verso de Miro Villar, Carlota e a gaivota patiamarela (2006). A estes titulos
haberfa que sumar os textos xurdidos a raiz da vaga de lumes que asolaron os
montes galegos no ano 2006, entre os que estan Un cabalo de lume (2007), do
que se serviu Fina Casalderrey para retratar o poder destrutor do lume cun
final esperanzador, e Lume! Dona Landra contra a lapa (2007), de Alberto Va-
rela Ferreiro, que “carece da beleza e da dimension literaria” (Muifos, 2007:
74) necesarias para ser unha obra de referencia e renuncia 4 verosimilitude
por non recoller os verdadeiros efectos dunha lapa de lume.

Se revisamos o traballo Conta a natureza nos contos? Unha proposta lectora
cara d educacion ambiental e literaria (Rodriguez Gonzélez del Blanco, 2018),
observamos que, entre 2006 e 2015, se publicaron un total de 629 obras na-
rrativas infantis, das que 164 tefien os animais, as plantas e outros elementos
da natureza como protagonistas centrais ou abordaron cuestions relativas 4
proteccion da natureza, a contaminacion ou a reciclaxe. Porén non todas se
poden considerar ecoalfabetizadoras ou cémplices co desenvolvemento sus-
tentable, pois moitas delas adoecen de cofiecementos asentados en esquemas
cientificos, desatenden o vinculo entre o ser humano e o medio e non lanzan
propostas de compromiso ambiental.

Asi un total de 83 obras outdrgalles o protagonismo central a animais do
miis diverso (especies propias de Galicia, domésticas, salvaxes e exdticas),
pero case todos eles mudan a stia condici6n biol6xica por outra de cariz mdis
humana, xa que esta antropomorfizacion lle propicia ao lectorado infantil un
maior grao de identificacién e incluso o distanciamento coa historia, no caso
de que entrafie dureza ou transgrida as normas sociais (Colomer, 2001: 11).
E unha excepcion O trotaaugas viaxa cara as Gandaras de Budiiio (2009), de
Victor Manuel Lépez Roman, cuxo relato advirte do perigo que corre en Ga-
licia o sapoconcho europeo e dd a cofiecer a biocenose do ecosistema himido
dunha gindara. Ese antropocentrismo tamén se rexistra nas 30 narracions
que exploran a relacién entre persoas e animais, posto que nelas se evidencia
a notoria superioridade do ser humano. Afistase desta corrente o dlbum A illa
dos cangrexos violinistas (2009), con texto de Xavier Queipo e ilustraciéns de

José Cisneros. A sia é unha ficcion de tinturas lendarias e ecocéntricas, pois
a natureza representada nos cangrexos violinistas responde con gratitude ao
trato amébel e respectuoso que lle dispensa a comunidade de habitantes dunha
illa caribefia. Esa mesma comunicacion fraternal reaparece en Os tratantes de
papagaios (2010), de Leticia Vila Sexto, por medio de Santi, quen ¢é capaz de
comunicarse cos animais por ser descendente do pobo fiuneo, que fora agra-
ciado co don da fala animal polo espirito da natureza.

A chamada proteccionista cara ao medio natural escéitase no periodo ana-
lizado por Rodriguez Gonzilez del Blanco (2018) naquelas narracions xa ci-
tadas ao redor dos efectos devastadores dos lumes do verian de 2006 e en
textos salientables como o de Mundo Arb (2011. Premio O Barco de Vapor),
de Xabier Lopez Rodriguez, un autor de marcado pensamento ecoldxico,
que nesta novela de viaxes e defensora do saber empirico artella unha alego-
ria en defensa da natureza mediante o fantasioso mundo dos arborenses. Na
denuncia da contaminacién dos rios insirese A Xacia Luviias (2013), de Anxo
Moure Mosquera, na que grazas 4 intervencién dunha xacia, o ser maxico
protector dos rios, o rapaz barqueiro toma a iniciativa para non ver os rios
sucios, as fragas queimadas e as guerras iniciadas. Rios poluidos tamén riscan
as paxinas de Dona Landra no Rio Revolto (2009), de Alberto Varela Ferreiro
e Unba escola nas nubes (2015), dlbum de Maria José Gulin Rodriguez e Antia
Barba Marifio, ainda que agora non se expofien as causas da contaminacién
nin as posibles soluciéns.

A capacidade dos seres fantasticos para plasmar modelos de conduta defi-
nidos cunha maior rapidez que as connotacions dos animais (Colomer, 2001:
10) xustifica que novos actores fantsticos asuman a responsabilidade de pro-
texer o medio en Os gardidns do bosque (2006), de Agustin Fernindez Paz e O
libro das lllas Cies (2008), de Amalia Pérez Otero, mentres que os humanos
son meros espectadores. Fronte a eles estd a nena protagonista de O sorviso de
Claudia (2007), de X. H. Rivadulla, quen atende a peticiéon da moura do bos-
que para recuperar o corazén da natureza e, malia certas inconsistencias no
contido, retne a felicidade co 6ptimo estado da natureza. A fantasia e o sofio
tampouco faltan en Historia dunha lata (2006), de Alberto Varela Ferreiro,
cunha nitida mensaxe cara 4 reciclaxe dos residuos nin en Unba casiiia branca
(2015), de Marcos Calveiro, cuxos protagonistas ansian fuxir dun insalubre
vertedoiro e procurar un mundo libre de contaminacion.

As linas temdticas e discursivas destas obras foron revisitadas por outras
entregas narrativas nos anos posteriores, nos que saudamos a chegada de di-
ferentes textos de enfoque ecocéntrico que non renunciaron 4 calidade litera-
ria. Salienta o ano 2018 pola sta rica producion de tematica ecoloxista, 4 que
pertence Unha mision para Clara, na que Marica Campo lles encargou a esta
rapaza e aos seus amigos a misién de repoboar con especies autdctonas unha
fraga de eucaliptos arrasada polo lume e habitada por uns seres maxicos. As
consecuencias do poder destrutor do ser humano tamén as reflectiu Héctor
Cajaraville en Kusuma (Premio Merlin), pois esta faisin femia abandona a
asediada selva de Kaltin para garantir a supervivencia da sda rolada e loita
contra todos aqueles que a consideran unha espuria na fraga galega de aco-
llida. Non obstante a vision mais transgresora proxéctaa Paula Carballeira
dende Bruxa e familia, ao arrastrar cara 4 marxe o antropocentrismo e ser
agora o personaxe de aparencia humana, unha bruxa, a que acompaia e vive
en plena sintonfa cun amplo abano de animais, entre os que estd o seu propio
irman losbishome. Dende unha proposta mais disparatada e ladica, pero sen
perder o rigor cientifico, Luisa Martinez Lorenzo esperta en Puf! Vaia peido...
a curiosidade por saber dos organismos vivos de nomes sorprendentes en
galego que habitan na costa, no monte e mesmo no dmbito doméstico.

A recreacion do mundo natural coa alusion ds sias diferentes paisaxes e
especies animais e vexetais € unha constante de moitos dos poemarios publi-
cados neste periodo. Neles sobresae a recorrencia ao acervo da literatura de
transmision oral e de autor, ao imaxinario fantistico, ao ludismo e tamén ao
humor para debuxar poeticamente o universo natural dunha Galicia que han
de descubrir para establecer con ela un nexo de afectividade e salvagardala
da accién corrosiva das persoas. A modo de exemplo, poderiamos citar as
obras galardoadas co premio Arume de Poesia, Nz praia dos lagartos (2004), de
Helena Villar Janeiro e A princesa de Taramundi (2010), de Xodn Babarro, e a
finalista do Premio Merlin, Acuarelas (2009), de Rafa Villar. Dun xeito mais
timico respondeu a literatura dramdtica a esta chamada ecoldxica, ainda que
¢ de citar a peza O pais acudtico (2001. Mencién especial Premio Estornela),
que sobe 4 escena a cinco pallasos para incidir na problematica da carencia de
auga derivada da expansion de drbores fordneas como o eucalipto.

A modo de peche

Tras o exposto nas pdxinas anteriores e seguindo a Glen Love (1996:
237-238), a literatura sitia entre os seus principais obxectivos redimensio-

nar a conciencia humana cara a unha consideracion total do seu lugar nun
mundo natural ameazado, a0 mesmo tempo que destaca a relevancia de
asumir a supremacia da natureza e a necesidade dunha ética e estética que
engloben o humano e o natural. Nesta posicion sitase a literatura infantil
galega de orientacion ecocéntrica que emerxe nos anos setenta do século
XX, ainda que a sia maior proxeccion se deu nas seguintes décadas para
consolidarse no presente século. Este crecemento débese sobre todo 4 in-
tensificacion do discurso ecoloxista dos dltimos tempos, que esixe maiores
atenciéns con respecto ao medio ambiente e instalou entre os seus focos
de atencién o restablecemento do vinculo coa terra e con todos os seres
que nela habitan. Duas perspectivas que se reiteran na maior parte das
obras de vontade ecoloxista, posto que a advertencia sobre os riscos que
fan perigar o contexto vivencial acompafiase dunha chamada cémplice e
activa aos mdis novos para que estreiten os seus lazos emocionais cun me-
dio natural que hai que rexenerar e protexer.

Este ideario incliese sobre todo en narraciéns, ainda que tamén se
rexistra en certos poemarios e en menor medida en obras dramaticas. E
de sinalar que non todos os seus textos se insiren nunha lifia ecocéntrica,
posto que nalgins deles prima o antroponcentrismo e mesmo as ideas
transmitidas sobre o mundo natural carecen de amparo cientifico. Secasi
un interesante nimero en crecemento nos ultimos anos pode ser cualifi-
cado dende o enfoque ecocentrado (Glotfelty, 1996: xviii) como magnificas
mostras, a partir das cales combinar a educacién ambiental e a educacién
literaria sobre todo dende referentes do patrimonio material e inmate-
rial de Galicia. Esas ecolecturas de corte literario estidn asinadas por un
variado elenco de autores, entre os que sobresaen algiins nomes de noté-
bel conciencia ecoléxica, caso de Agustin Fernandez Paz, Ramén Caride
e Antonio Garcia Teijeiro, estimulados segundo se recolle dende a eco-
critica polas condiciéns ambientais e os espazos da sia experiencia vital
(Glotfelty, 1996: xxiii). Agardamos que sexan moitos os mediadores que se
aproximen a esas pezas para que cheguen aos seus verdadeiros destinata-
rios, eses primeiros lectores aos que lles corresponde facer sustentibel un
mundo, co que han de convivir en harmonia.

Eulalia Agrelo-Costas

Universidade de Vigo/
ICE-Universidade de Santiago de Compostela

